
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Сэлмэн эвэрт

	Сэлмэн эвэрт ухна ишиг, сэгсгэр үст улаан ишиг хоёр төрсөн ах дүү шиг төө зайгүй дотно ажээ.

	Өглөөний улаан наран дорно уулын цаанаас мандахад аглаг хээрийн соргог бэлчээрт гарч, асга хад дамжин дүүлж, бут бургас тойрон харайлж оргих булгийн тунгалгаас ууж, ургах ногооны шимтэйгээс идэшлэж, нарлаг тэнүүн өдрийг хөгжилтэйнхөн өнгөрүүлнэ. Оройн наран өрнө уулын цаагуур жаргахад, хороондоо яаран ирж бувар бувар хивж бөөрөө нийлүүлэн хэвтэж тавтай дулаан хоноглоно.

	Сэлмэн эвэрт ухна ишигний ээж нь аль хэдийн ширгэсэн учир тэр сэгсгэр үст улаан ишгийг эхийгээ хөхөх бүрийд яарч сандран давхиж очно.

	Тэгэхэд сэгсгэр үст улаан ишиг нь өчүүхэн ч харамлахгүйгээр эхийнхээ нэг хөхийг хөхүүлнэ.

	Иймээс тэр хоёрыг хавь ойрынхон нь ихэр юм гэж ярилцах нь олонтоо. Гэтэл нэг өдөр сэгсгэр үст улаан ишгэнд азгүй явдал тохиолджээ. Түүнийг хорооноосоо гараад явж байтал хойд хашааны нь мөргөөч хөх ишиг тааралдаад мөргөж сурснаараа эрэлхэж ухарч ухарч хашаатай хавсруулан мөргөж дээрэлхжээ.

	Сэгсгэр үст улаан, ишиг сандрахдаа сэлмэн эвэртэд түргэн мэдэгдье. Үүнийг урт эврээрээ айлгаж намайг аварна даа гэж бодоод дуудан майлжээ.

	Сэлмэн эвэрт ухна ишиг түүнийг харсан боловч намайг л мөргөөгүйгээс хойш яах вэ гэсэн байдалтай ажиг ч үгүй хивээд хэвтэж байлаа.

	Мөргөөч хөх ишиг сэлмэн эвэртийн ажиггүй байгааг хараад, улам ч эрэмшиж сэгсгэр улаан ишигний эгц урд нь очоод хэдэн алхам ухарснаа дээш цоройгоод дух руу нь бүх хүчээрээ мөргөсөн тул сэгсгэр үстийн толгой нь дүйрч ухаан алдан унажээ. Ингээд орой болохын үед арай гэж сэргэсэн нь толгой нь дүйрээд хөдлөхийн аргагүй байв. 

	Харин хайртай ээж нь хоёр нүднийхээ нулимсыг бөмбөрүүлж унагаагаад дэргэд нь зогсож байлаа. 

	Сэгсгэр үст улаан ишиг болсон бүх явдлыг ээждээ ярьжээ. 

	Ээж нь:

	Энхрийхэн ишиг минь ээ! Аз завшаан тохиолдох цагт нь нөхөр дээрээ яарч сандарч очсоноос, гай зовлон учрах үед нь яаравчлан очиж тусалж байгаарай гэж захиад хөхүүлжээ.

	Энэ удаад, сэлмэн эвэрт ухна ишиг ч урьдынхаа адилаар ирж, ээжийнх нь өрөөсөн мөөмийг хөхсөнгүй ээ!

	Санаа нь зовсон байлгүй дээ.

	 

	
Ухна баатар

	 

	Махир хоёр эвэртэй ухна ишиг эвэртээ эрдэж, хавьтсан бүхнээ мөргөж сүрдүүлдэг байжээ. Нэг өдөр өнчин хөх ишгийг өвс усандаа яараад гүйж явахад нь ухна ишиг тааралдаад: Алдартай мөргөгч ухна баатар намайг чи таньж байна уу? Чиний хоёр нүд чинь сохорчихсон юм уу. Зам тавьж, зай гаргаж өгдөггүй яасан цодгор амьтан бэ? гээд ухарч ухарч ухасхийн мөргөх гэтэл хөх ишиг зайлчихсан тул ургаа хад мөргөөд ухаан алдаж унажээ.

	Өнчин хөх ишиг өрөвдөж, үүрч тэгнэсээр хашаанд нь авчрав. Ухна ишгийг ухаан ороод харахад нь өнчин хөх ишиг амттай өвс, тунгалагхан ус аманд нь хийгээд өмнө нь зогсож байв. Ухна ишиг түүнийг хараад ичихийн туйлд хүрч дуугарч чадалгүй дэмий л ёолон буруу хараад хэвтэж байж гэнэ ээ. 

	 

	
Тогоон чинээ байцай

	 

	Байцайны мөнгөлөгхөн цэцгэн дээгүүр жижигхэн цагаан эрвээхэй эргэлдэн нисэж:

	Тогоон чинээ сайхан байцай юуны хүчээр ургаа вэ? гэв. Гэтэл шуудуун дундуур шоржигнон урссан ус:

	— Би ундлаагүй сэн бол тогоон чинээ байцаа ургахгүй сэн гээд намуухан урсгалаараа мяралзанхан инээмсэглэж байв. Тэгтэл тээр дээрээс

	— Би найртайхан илчээрээ ээгээгүй бол тогоон чинээ байцай ургахгүй л байсан гэж нар хэлэв.

	— Шимт тэжээлээ өгөөгүй сэн бол тогоон чинээ байцаа ургахгүй байсан гээд бууц хөрсөө сэвсийн хажуугаас нь хэлэв.

	Тогоон чинээ байцай толгойгоо дааж ядан өндийж:

	— Би үй түмэн үрээс ургасан билээ. Өчүүхэн жижиг үр минь ийм том болон ургахад минь нар, ус, бууц их тус хүргэлээ. Гэлээ ч өчүүхэн жижиг үрийг хүн тариагүй бол нар чи найрсгаар ээж адахгүй байсан. Суваг шуудуу татаж шуугин урсах их голоос хүн чамайг урсгаагүй бол ус чи намайг ундалж чадахгүй байсан! Бордоо бууцыг хүн авчраагүй бол бууц тэжээлээ өгч бондойж таргалтал хооллож чадахгүй байсан.

	Би хүний хүчээр тогоон чинээ том боллоо гэв. Эрвээхэй:

	— Тогоон чинээ байцаа ургуулж анхилуун сайхан цэцэг дэлгэрүүлсэн

	 

	“Ачит хүн танд баярлалаа

	Ариухан ус танд баярлалаа

	Алтанхан нар танд баярлалаа

	Аятайхан бордоо танд баярлалаа”

	 

	гэж дуулан эргэлдэв.

	 

	
Энгэрийн үзэг

	 

	Энгэрийн нэг үзгийн хошуу, толгойдоо уурлаж:

	— Би ямагт бичиг бичиж байна. Толгой чамд ямар ч эрдэм мэдлэг алга. Чиний нэмэр над ер үзэгдсэнгүй. Иймээс аяа бодвол таарна гэжээ.

	Хошууг хугарах, солбихоос үргэлж хамгаалж байдаг ач тусыг нь даан ч бодохгүй ийнхүү загнахад, толгой ихэд гомдоод яваад өгчээ.

	Түүнээс хойш үзгийн эзэн, энгэрт зүүх толгойгүй болсон үзгээ халаасандаа хийж явах болов.

	Нэг удаа халаасаараа ширээ шүргүүлэхэд, үзгийн хошуу зөрж солбиод хөөрхийлөлтэй болжээ.

	Гэр үед нөгөө хошуу маань, толгойныхоо ямар их ач тустай байсныг ойлгосон боловч хожимджээ.

	 

	
Мэлхийн суралцсан түүх

	 

	Загасны, усанд сэлж шумбаж байх нь намгийн ногоон мэлхийд үнэхээр сайхан санагджээ. Иймээс мэлхий загас шиг л усанд сэлж суръя гэж бодоод загасанд очиж:

	Усанд сэлж шумбахыг надад зааж өгнө үү? Би таны шавь болъё гэж гуйжээ. Загас зөвшөөрч:

	Сайн сурахад, удаан хугацаа, уйгагүй оролдлого хэрэгтэйг сануулжээ. Ингээд мэлхий загасны заасан ёсоор өглөө оройгүй усанд сэлэх дасгал хийх болжээ. Гэтэл нэг өдөр голынх нь эргийн өтгөн шугуй дотроос бор туулай давхиж байхыг хараад, хуурай газар дээр туулай шиг хурдан гавшгай, давхидаг болох юм сан гэж мань мэлхий боджээ.

	Ингээд мэлхий:

	— Би усанд сэлж сурлаа. Одоо хуурай газар туулай шиг давхиж сурмаар байна гэж загас багшдаа хэлжээ. Загас:

	— Чи усанд сэлж сурах яагаа ч үгүй байна. Ямарваа юмыг сайн сурах нь чухал. Эндээ усанд сэлэх аргыг улам сайн сурах юм биш үү? гэжээ. Мэлхий загасны үгэнд орсонгүй, туулайтай уулзаж:

	Туулай гуай! Туулай гуай! Та бид хоёр төрөл садан ч байж болох юм. Яагаад гэвэл бид хоёрын урд хоёр хөл адилхан богинохон, хойд хоёр хөл бас ижилхэн урт шүү дээ. Иймээс би тан шиг давхиж харайж сурах юм сан гэж бодлоо. Та намайг хурдан гүйж харайхад сургаж өгнө үү гэж гуйжээ. Туулай зөвшөөрч аливаа зүйлийг сурахад тэсвэр, хатуужил, уйгагүй оролдлого хэрэгтэй гэж сануулжээ. Мэлхий туулайн шавь болж яаж харайж гүйхийг өдөр бүр заалгана. Ойр ойрхон дэвхэрч сурчээ. Тэгээд мань мэлхий хуурай газар давхихыг одоо ч ер нь сурлаа. Усанд сэлж ч чадна. Над шиг хуурай газар, ус хоёрт хоёуланд нь явж чаддаг гайхамшигтай амьтан дэлхийд ер байхгүй гэж боджээ. Тэгээд туулай багшдаа:

	— Би хуурай газар явахыг сурлаа, Одоо явъя гэжээ. Туулай:

	Чи дөнгөж л дороо дэвхрэхээс хэтрээгүй байна. Хэдэн сар тэсвэртэй заалгаж сурах хэрэгтэй гэжээ. Мэлхий мөн л туулай багшийнхаа үгэнд оролгүй яваад өгчээ. Иймээс мэлхий усанд сэлэхдээ удаан, хуурай газар явахдаа болхи байдаг ажээ. Харин усанд байх үед нь зарим амьтан барьж идэхээр хөөх юм уу, хуурай газар явахад нь хүүхэд барьж авах гэхлээр Мэлхий: Усанд загас шиг сэлдэг, хуурай газарт туулай шиг харайдаг болох минь ч яалаа даа гэж эрдмийг эцэст нь хүртэл сураагүйдээ гэмшдэг гэдэг билээ.

	 

	
Дууч мэлхийн намтар

	 

	Мэлхий өглөө орой бүр намгийн усанд гуугачна. Сонссон бүхэн мэлхий дуугарч байна гэж ярилцах нь аятайхан санагдаж «Над шиг лут дуучин дэлхийд байхгүй юм байна» гэж бодох болжээ.

	Зарим хүн хүүхдээ уйлахад:

	— Миний хүү битгий уйл. Мэлхий дуугарч байна. Чагнаач! гэдэг нь ерийн хэрэг биш. Би ер нь ийм сайхан дуучин болсон нь ёстой азтай хэрэг гэж боджээ.

	Гэтэл тэр мэлхийн амьдардаг намгийнх нь шувууд цугларч найр хурим хийж, дуу хуур болж их л наргицгаасныг мэлхий мэдээд «Над шиг дуучныг найртаа урьсангүй» гэж их гайхжээ. Тэгээд найр хурим хийсэн цахлай шувууныд очиж:

	— Чи намайг урьдаггүй яасан тэнэг амьтан бэ? Над шиг хосгүй дуучин байна уу гэж ханхалзжээ.

	Мэлхий гуай минь таныг өглөө орой бүр дуулдгийг амьтан бүхэн мэднэ. Энэ дэлхий дээр хамгийн сайхан дуулдаг алтан гургалдай гэдэг шувуу байдаг билээ гэж цахлай хэлэв.

	Мэлхий энэ үгийг сонсоод хор нь хөдөлж тэр алтан гургалдай гэдэг шувуутай уулзаж хэн нь илүү дуучин болохоо үзүүлнэ гэж бодоод уулзахаар явжээ. Явж байтал нуурын хөвөөнд Гаа-га гаа-га гаагааг гэсэн шувуу тааралджээ. Мэлхий

	— Чи алтан гургалдай мөн үү? гэж асуужээ.

	— Биш ээ, би галуу гэдэг гэвэл мэлхий:

	— Би хэн нь илүү дуучин болохоо гургалдайд үзүүлэх гэсэн юм гэжээ. Галуу энэ үгийг сонсоод «Алтан гургалдайн дуутай арай ч зэрэгцэх болоогүй байх аа» гээд элгээ хөштөл хөхөрчээ. Мэлхийн атаа жөтөө төрж хорвоод хосгүй дуучин болохоо үзүүлэхдээ л үзүүлнэ гэж бодоод цааш явжээ. 

	Гэтэл хээр талд өндөр хөлтэй, урт хүзүүтэй шувуу «гийнгууга гийнгуу-га» гэж дуугарч байлаа. Энэ лав алтан гургалдай байх гэж бодоод:

	— Чи алтан гургалдай юу гэж асуужээ. Та алтан гургалдайтай уулзах хэрэгтэй юу? Би тогоруу байна гэхэд мэлхий:

	— Би хэн нь илүү дуучин болохоо үзүүлэх гэсэн юм гэхэд:

	— Алтан гургалдайн хоолойнд арай ч хүрэх болоогүй байх аа гээд тонгос тонгос харайхад нь мэлхийн уур нь хүрч хорвоод хосгүй дуучин болохоо үзүүлэхдээ л нэг үзүүлнэ гэж бодоод цааш явж байтал нэг шавар байшингийн хавьд «Ку-ка-ре ку ку-ка-ре-ку» гэж хэсэг шувууд дуугарч байв. Мэлхий:

	Та нар алтан гургалдай мөн үү гэж асуужээ.

	— Та алтан гургалдайтай уулзах хэрэгтэй юу? Бид тахиа байна гэхэд нь мэлхий:

	Би хэн нь илүү дуучин болохоо үзүүлэх гэсэн юм гэхэд бүх тахианууд ку-ка-ре ку гэж хашхичин элгээ хөштөл хөхөрчээ. Мэлхий хор нь хөдөлж энэ дэлхийд эгэлгүй дуучин гэдгээ үзүүлэхдээ л нэг үзүүлнэ гэж бодоод цааш явжээ.

	Яван явсаар өтгөн ойн захад ирвэл модны оройд нэг шувуу «Гүг гүү гүг гүг гүү» гэж дуугарч байв. Мэлхий очиж:

	— Чи алтан гургалдай биз гэхэд:

	— Биш ээ биш! Би хөхөө байна гэхэд мэлхий:

	— Хэн нь илүү дуучин болохоо би гургалдайд үзүүлэх гэсэн юм гэжээ.

	Хөхөө:

	— Гургалдайд хүрэх арай ч болоогүй байх аа гээд тачигнатал хөхөрчээ. Мэлхий уурлаад ертөнцөд ер бишийн дуучин гэдгээ үзүүлэхдээ л үзүүлнэ дээ гээд цаашаа явжээ.

	Зэгстэй нуурын хөвөөнд нэг шувуу уянгалан дуулж байжээ.

	Мэлхий:

	— Чи алтан гургалдай мөн үү? гэв.

	— Та надтай уулзахаар явна уу? Би мөн байна гэжээ. Мэлхий арай хийж уулзсандаа баярлаж:

	— Хорвоод хэн нь хосгүй дуучин болохоо үзэлцэхээр ирлээ гэхэд;

	— Хорвоод хосгүй дуучин та бид хоёрын хэн нь ч биш ээ. Бид нэг дуулснаа зуун жил боловч давтаад л дуулаад байдаг шүү дээ. Харин орчлон хорвоогийн онцгой дуучин бол хүн. Хүн түмэн янзын өнгөөр, буман төрлийн утгаар дуулдаг юм. Хүн хорвоод юутай ч зүйрлэшгүй хосгүй дуучин.

	Та нэгэнт алсаас хэрэг болгон ирсэн болохоор зөвхөн хоёр биедээ хэн нь илүү дуулдаг болохоо үзүүлэхээс дээ гэжээ. Ингээд хоёулаа дуулахад хавийн амьтад;

	— Алтан гургалдай дуулж байна. Энэ муу мэлхий паар паар гээд юу ч вэ? гэж ярилцах нь сонсогджээ. Мэлхий энэ үгийг сонсоод алтан гургалдайгаас ичихийн ихээр ичээд юу ч дуугаралгүй бушуухан эргэж, байдаг хурдаараа дэвхэрсэн боловч, дэмий юмны хойноос дэндүү их явсандаа ядарч газар хорсохгүй улам ч зовжээ. Мэлхий одоо ч гэсэн өглөө орой бүр сурсан заншлаараа намагтаа дуулдаг боловч энэ үеэс эхлэн өөрийгөө дэлхийд хосгүй сайн дуучин гэж эрэлхийлэхийг больжээ.

	 

	
Зурам хөтөлсөн чогчиго

	 

	Нэг чогчиго ахындаа айлчилж очихоор зурман сүргээсээ нэгийг унаж гарсан нь эцээд явахгүй болоход нь аргаа бараад амраагаад сууж байжээ. Тэгтэл хурдан цагаан зурам унаад тарган шар зурам хөтөлсөн нэгэн чогчиго гүйцэж ирэхэд нь;

	— Амар мэндээ асуулцаж, хэрэг зоригоо ярилцвал зам нийлэх байлаа. Иймээс «хөтөлсөн зурмаа унуулаад хамт явна уу?» гэж гуйжээ. Зурам хөтөлсөн чогчиго ганц ч үг дуугарахгүй орхиод давхижээ.

	Чогчиго эцсэн зурмаа хөтлөөд цааш явж байтал чогчиго шувууны хэсэг хот харагджээ. Тэнд очиж зурмаа амруулж хоноод маргааш өглөө нь замдаа орж нэг хөтөл давтал урьд өдрийнх нь орхиод давхидаг нөгөө хөтөлгөө зурамтай чогчиго нь:

	— Би өчигдөр хоёр зурмаа түр идэшлүүлж амраах гээд чөдөрлөн тавиад өөрөө хадан дээр сууж байтал, нэг өмхий хүрэн гарч ирээд хоёр зурмыг орилуулж чарлуулаад нүхэндээ чирээд орчихлоо. Эзгүй хээр унаанаасаа салж яах ч аргаа олохгүй сууж байна гэж мэгшин уйлжээ.

	— Та надтай хамт яв даа! Миний зурам урьд шөнө сайхан амарч хоносон шүү! гээд нөгөө чогчигыг сундалдуулж цааш давхижээ.

	Сундалдсан чогчиго:

	«Өчигдөр хөтөлж явсан зурмаа үүнд унуулаад хамтаараа явсан бол өмхий хүрэн хоёулаа явахад элэг барьж, зурмыг минь булааж авч чадахгүй байсан даа!

	Би өөрийнхөө хөтөлж явсан зурмыг өчигдөрхөн харамлаад үүнд унуулаагүй мөртөө, өнөөдөр өөрийнх нь зурам дээр сундалдчихсан явна гэдэг тун ичгэвтэр хэргээ дээ!

	Энэ чогчиго намайг сундалдуулаагүй бол би, одоо эзэнгүй хээр ганцаараа сууж байгаа даа!

	Өчигдөр би үүнийг ганцаарыг нь хээр орхиод давхисан минь мөн ч бодлогогүй хэрэг болжээ дээ гэж бодоод ичихийн ихээр ичиж юу ч дуугаралгүй дэмий л тэртээ уулын оройг ширтэн гиюүрч явжээ. 

	 

	
Хулгана ба муурууд

	 

	Хүчээр нэгийг, ухаанаар мянгыг дийлнэ.

	(Ардын цэцэн үг)

	 

	Нэгэн айлд гэрийн бор хулгана амьдарч байлаа. Айлын тэжээсэн хар, эрээн хоёр муур барьж идэх гээд амар тайван байлгадаггүй байжээ. Харин бор хулгана нэг өдөр хоёр муурыг анд явсан хойгуур өөрийн ижил, талын цагаан хулганыг урьж ирүүлээд бүх зовлонгоо ярьжээ.

	Талын цагаан хулгана муурыг ер үзээгүй байсан учир ямар амьтан байдгийг ихэд гайхаж өөрийн сайн мэдэх дайсан үнэг, чоно, өмхий хүрэн, элээ, бүргэд зэрэг амьтныг юм болов уу гэж бодоод лавлан асуусан боловч, муур бол тэднээс өөр амьтан байдаг юм байна гэдгийг бор хулганын ярианаас мэджээ. Гэрийн бор хулгана: Муур шиг хүч чадалтай амьтныг дэлхий дээр ер байхгүй байх. Саяхан миний аав ээж хоёрыг бариад идчихсэн юм. Хөл нь хөвөнгөөр хийчихсэн юм шиг алхах гишгэх нь ер сонсогдохгүй, аймаар ногоон нүдтэй цээж нь үргэлж хэржигнээд л мяу мяу гэж дуугарч байдаг юм гэж ярьжээ. Талын цагаан хулгана:

	Муур гэдэг амьтны чинь үзэх юм сан гэв. Энэ үед бор хулгана: айлын хүүхдийнх нь тоглодог бөмбөгөн муурыг авчраад:

	— Яг үүнтэй адилхан амьтан байдаг юм. Харин үүнийг бодвол их том. Хэрэв ийм амьтан хавь ойр үзэгдвэл бараагаа харуулж, чимээгээ ч сонсгож болохгүй. Ганцхан үсрээд тархийг чинь л хага базчихна шүү гэж хээрийн цагаан хулганад хэллээ. Цагаан хулгана энэ үгийг сонсоод айж нүд нь бүлтгэнэн тэндээс түргэн холдож зайлах гэж яарав. Бор хулгана:

	— Энэ бөмбөгөн муурыг авч хариад, хавь орчныхондоо үзүүлж, ийм амьтнаас ямагт болгоомжилж байхыг захиж сургамжил! гээд нөгөө бөмбөгөн муураа өгөв. Цагаан хулгана түүнийг харахаас айдас хүрч байсан боловч нөхдөдөө үзүүлэхээр уутанд хийж үүрчээ. Бэр хулгана түүнийг дөхүүлж өгөхөөр хамт явжээ. Ууттай бөмбөгөн муураа ээлжлэн үүрсээр нэгэн хөтөл дээр гарч ирсэн нь нөгөө хоёр муурыг агнасан ангаа идэж байхад нь яг тулгарчихжээ. Хоёр хулгана:

	Өөрсдөө муурын ам руу шууд хүрч ирээд хоол нь болдог байжээ. Бид хоёрын толгой ч өнгөрлөө гэж бодов. Гэтэл бор хулгана арга бодож, цагаан хулганадаа:

	Энэ хоёрыг хоолоо идэж байхад, хоёулаа бас яаж ч зүгээр байх вэ дээ! Ууттай хүнснээсээ иднэ байгаа даа гээд нүдээ ирмэж дохив. Талын цагаан хулгана ухаарч Мэдээд:

	— Чи саяхан тийм том муурын махыг ихэнхийг нь идчихээд яасан амархан өлсдөг юм бэ? Уутанд түрүүчийн иддэг муурын зулзага нь л үлдсэн шүү дээ гээд бөмбөгөн Муураа гаргаж ирэв. Тэгэхэд бор хулгана:

	— Өө, ердөө л ганцхан энэ муу зулзага үлдсэн юм уу? Гэвч яах вэ дээ! Хандив нэмэр хийчих юм хажууд ойрхон байна даа гээд нөгөө хоёр муур руу дохиод бас нэмж:

	Түрүүчийн иддэг муурыг хялбархан барилаа шүү. Хулганын арьсан дээл өмсөөд явахаар муурууд мөн ч амархан хууртах юм даа хөөрхий. Одоо дээл нөмрөгөө тайлж бэлэн зэлэн хоолон дээр амарч хоноод явах уу даа гэв. Хоёр муур бөмбөгөн муурыг үнэхээр муурын зулзага байна гэж итгэж байсан тул энэ үгийг сонсмогцоо улам ч айн сандарч ухасхийн харайж зугтаж одлоо. 

	 

	
Ах дүү хулгана

	 

	Ах дүү хоёр хулгана амьдардаг байжээ. Намрын сэрүүн ороход бүх хулганууд хөеө зөөж хүнсээ базааж эхлэв. Ах хулгана нь залхуурч ахархаад дүү хулганадаа:

	— Чи минь дүү, явж мэхээр цуглуулж хөеө зөөе! гэж шугширчээ. 

	Дүү хулгана нь ахаасаа дутахгүй залхуу учир: — Намайг үнэг, чоно, элээ, бүргэд бариад идчих байх, айгаад байна гээд хөдөлсөнгүй ээ. Нэг өдөр гэнэт цас орж газар хөлдөөд бэлэн зэлэн хоол олдохгүй болжээ. Ах дүү хоёр хулгана өлсөж туйлдаад хөлдүү газрыг хөлөөрөө малтаж шүдээрээ мэрэвч өчүүхэн ч идэх юм олж чадалгүй бээрчхээд сууж байв. Хөршийнх нь нэг хулгана өрөвдөхдөө:

	— Жаахан мэхээр, хөеө хойтон болтол зээлдэж ав даа! гэв. Ах дүү хоёр хулгана дулаан хөеө, амттай мэхээр өгөх болсонд баярласан боловч:

	Чи очиж авчир!

	— Үгүй та очиж авчир! гэж бие бие рүүгээ түлхэж маргалджээ. 

	Тэгээд нөгөө хөршийнхөө хулганад

	— Та өөрөө авчирч өгнө үү гэв. Хөрш хулгана, энэ үгийг сонсоод нэг ч үг дуугаралгүй яваад өгчээ. 

	Хаврын урин дулаан болж бүх хулганууд ичээнээсээ гарахад ах дүү хоёр хулгана үзэгдсэнгүй гэнэ.

	 

	
Ойн амьтдын найр

	 

	Нэгэн хөх чоно өлсөж ядраад хоол эрж өдөржингөө ойгоор тэнүүчлэв. Гэнэт туулайнуудын хөгжилтэй дуу сонсогдов. Чоно ихэд баярлаж;

	— Азтай төрсөн над аятайхан хоол олдлоо. Туулайн зөөлөн махаар тухтай гэгч нь хооллоё гэж хошуу амаа долоов. Араатан чонын барааг хараад туулайнууд цочин сандарч, зугтаахын аргагүй болсон тул уран ухаанаа гаргав. Туулайнууд өндөр модны оройд тусгай цагаригт бэхэлсэн олсны хоёр үзүүрээс таталцаж, дүүжин даажин гэж тоглодог байжээ. Тэр олсоороо чоныг оосорлох бодол орж өөрсдөө тоглож эхэлжээ. Чоно ирээд айдаа мөн ч аятайхан хоол ингээд өөрөө гүйгээд ирдэг байж дээ. За цааш ир, би тун ч их өлсөж байна. Түргэхэн шиг зооглочихъё гэж шүлсээ асгаруулав.

	Туулай:

	— Эрхэм чоно таны идэш болохдоо өчүүхэн бид бэлэн байна. Биднийг идэхээсээ өмнө ойн хамаг амьтан ил харагдтал олсон дүүжингээр минь тоглооч дээ гэв, Чоно энэ муу туулайнуудыг идэхэд ч юухан байх вэ?

	Тоглоомыг нь сураад авчихъя гэж бодоод:

	— За тэгвэл бушуул, би их өлсөж байна гэж архирав. Туулайнууд олсны нэг үзүүрээс чоныг бэлхүүсээр нь сайн урхидаж оосорлоод нөгөө үзүүрээс нь нэг, хоёр, гурав гээд хүч нийлүүлэн татахад чоно хоромхон зуур модны оройд хөөрөв. Чонын нүдэнд бор гөрөөс, бодон гахай, хур, сойр, хулгана хэрмээс эхлээд ойн бүх амьтад харагдаж хорхойг нь ихэд хүргэв. Чоно:

	За харин нэг сайн юм сурч авлаа. Энэ олсоор чинь өөдөө авирч гараад хаана ямар амьтан байгааг харчхаад шууд очоод бариад байя гэж боджээ.

	Туулайнууд чоныг газарт бараг буулгаад иртэл чоно:

	— За түргэл түргэл, би одоо та нарыг барьж иднэ. Их өлсөж байна гэв. Туулайнууд олсны үзүүрээс дахин татахад чоно дээш хөөрөв. Сандран тэвдсэн чоно уурсаж:

	Намайг газарт буулга. Яасан тоглоомтой золигууд вэ? гэхэд туулайнууд чоно гуай, чоно гуай! Та одоо биднийг идээ ч дээ гэж тохуурхав.

	Туулайнууд чоныг модны оройд дүүжлэн, олсыг бэхлэн уяв. Төдхөн ойн хамаг амьтад цугларч араатан чоныг уран ухаанаар дийлсний их баяр найр хийв.

	Найрын хамгийн хүндтэй байранд ухаант туулайнуудыг урьжээ.

	 

	
Арслан хааны шалгалт

	 

	Араатны хаан арслан нэг удаа албат иргэдийнхээ хир зэрэг үнэнч шударгыг нь шалгаж үзэхээр шийдэж чоно, үнэг, бар гурвыг хамгаас түрүүн дуудаж ирүүлэв. Арслан эхлээд чононоос:

	— Нарт ертөнцөд надаас илүү хүчтэй амьтан байна уу гэж асуужээ.

	— Араатны хаан Арслан та агуу их хүч тэнхээтэй нь үнэн боловч хорвоо дэлхий арвин болохоор танаас давуу хүч тэнхээтэй амьтан бас байлгүй яах вэ дээ гэтэл, 

	— Адгийн муу хөх чоно чи, араатан амьтдын хаан намайг ямар ч хүч чадалгүй өчүүхэн дорой амьтан болгож доромжлохдоо санаа чинь зовохгүй байна уу? Хүч тэнхээнийхээ ихээр араатны хаан болсон гэдгийг чи одоо хүртэл мэдээгүй тэнэг үү? Би ер нь хир зэрэг хүч тэнхээтэй болохоо чамд үзүүлээд өгье! гээд алгадчихсан нь хөх чоно гавв... гэж ганц дуугараад өөд болжээ. Бар үүнийг хараад айн чичирч байлаа. Гэтэл бараас:

	— Арслан надаас илүү хүчтэн алтан дэлхийд байна уу? гэв.

	— Эзэн хаантан тантай эн зэрэгцэх тийм их хүчтэн энэ дэлхийд яаж байх билээ дээ. Тийм ч учраас таныг араатны хаан гэж өргөмжилж, албат иргэд бид бүгдээрээ хүндэтгэж байдаг шүү дээ! гэж бөхөлзжээ. Арслан үүнийг хараад:

	Чи ер нь яасан ичгүүргүй зусарч бялдууч амьтан бэ? Чам шиг бялдуучлагчид тус хүргэж нэмэр болохоосоо, ус болж гай тарих нь их байдаг гээд бас л ганц далайгаад гавалыг нь хага алгадчихжээ.

	Дараа нь үнэгэнд хандаж:

	Одоо чиний хариулах ээлж чинь болоод байна. Чиний заль мэхтэй гэдгийг чинь би хэдийний мэднэ. Намайг залилж мэхэлбэл чухам юу болдгийг чи сая нүдээрээ хараа биз дээ. Надтай эн зэрэгцэхээр хосгүй тийм хүчтэн хорвоод байна уул гэж та нараас асууж байна шүү дээ! Чи одоо түргэн хариул! гэжээ. Үнэг өчүүхэн ч бодолгүй:

	— Үнэнээ хэлэхэд өчүүхэн муу үнэг би таны асуултад шууд хариулж чадахгүй байна. Манай өвгөн аавд, энэ хорвоогийн юм бүхнийг дэргэд нь байгаа юм шиг эндүү зөрүүгүй харж мэддэг шидэт толь байдаг юм. Тэр толинд харвал сайн мэднэ дээ гэжээ Арслан: Надаас хүчтэй амьтан яаж байх вэ дээ гэж бодсон боловч шидэт толинд нь өөрийнхөө үнэнч дотно нөхөд, өшөөт муу дайснуудыг сайн харж мэдье гэж санаад

	Үнэг чи энэ асуултад шууд хариулж чадахгүй чинь их муу байна. Зүй нь чамайг мөн л чоно, бар хоёрын замаар оруулж тонилговол зохих байжээ. Юу ч мэддэггүй, өөдгүй тэнэг албаттай байхаар өөрийн бие ганцаараа байхад дутах юм алга! Гэвч яах вэ. Энэ удаад чамайг шидэт тольтойн чинь хувьд амийг чинь аваръя. Харин чи тэр толио над авчирч өг! гэжээ.

	Үнэг яаран гүйсээр үүрэндээ ирж төрөл садан, анд нөхдөө цугларуулж төдхөн зуурт арслангийн агуй өөрийнхөө нүх хоёрын хоорондох зам дээр нарны гэрэл оёорт нь тусахгүй наян алд гүн газар ухаад амсрыг нь өвсөөр битүү хучаад арслан дээр буцаж ирээд:

	Агуу их арслан хаан минь! Өвгөн аавын өнөө гайхамшигт шидэт толинд газар тэнгэрийн алинд ч харагдахгүй далдлагдах юм гэж нэг ч байхгүй, цөм дэргэд нь байгаа юм шиг үзэгдэх юм байна. 

	Таны их хүч чадал хаан тушаалд атаархсан, өшөө хонзонтой амьтад ч зөндөө байдаг шиг байна. Хаан танд үнэг биднээс илүү үнэнч амьтан энэ дэлхийд ховор байдаг юм шиг харагдаж байна. Та өөрийнхөө нүдээр шидэт толинд харвал улам сайн үзэж мэднэ дээ. Харин тэр толь өвгөн аавын хоймор дахь бас нэг шидтэй ширээн дээр зоогдсон байдаг учир тэндээс нь хөдөлгөчихвөл ид шид нь үгүй болж ерийн шил болдог гэнэ. Тэр толиор харахад урьдаар хэд хэдэн ном заалгаж сурах хэрэгтэй юм байна,. Иймээс өвгөн аав өөрийг чинь ирнэ үү? гэж урьж байна. Эзэн хаан та өвгөн аавыг амьд байхад тэр номыг нь заалгаж аваад ид шидтэй толий нь эзэмшинэ гэдэг ёстой азтай хэрэг. Та үүнээс хойш юу санасан хүссэн бүхнээ толинд дураараа харж байх болно доо гэж их наалинхай зангаар жартганан хэлжээ. Арслан энэ үгийг сонсоод тун их баярлаж:

	— За тэгвэл чи намайг дагуулаад шалавхан шиг яв! гэжээ, Үнэг арсланг дагуулж явсаар нөгөө ухсан газрынхаа амсар дээр гишгүүлтэл арслан ухмалын гүн ёроолд унажээ. Тэгээд:

	— Үнэг минь чи надаар тоглоом тохуу хийлгүй, ухмалаас түргэн гаргаж өг! гэж уйлагнан гуйв. Үнэг:

	— Иймхэн жижиг хонхроос гарч чадахгүй байж, энэ дэлхийд хүчтэй гэж онгироод ч яадаг байна даа! Арчаагүй муу үнэгэнд хууртдаг араатны хаан байгаад ч яах вэ дээ! гэж дооглож хөхрөөд яваад өгчээ.

	 

	
Жирх юу гэж бодов?

	 

	Нэгэн хэрэм, цуглуулсан самраа хожуулын дэргэд тавиад модноос модонд дүүлж тоглов. Буцах үедээ самраа эрээд олсонгүй. Бүр гайхжээ. Гэтэл нэг чандага уулзжээ.

	— Чандага гуай! Чандага гуай! Би түүсэн самраа эрээд олохгүй явна. Хэрэв та харсан бол хэлж өгөөч гэхэд чандага:

	— Юу ч үзсэнгүй гэж толгой сэгсэрчээ.

	Хэрмийг цаашаа явж байтал модны гишүү мөчир чад пад хийх чимээ гарахад нь ажиглавал том хүрэн баавгай явж байжээ.

	Баавгай гуай, баавгай гуай! Би түүсэн самраа хожуулын дэргэд тавьсныгаа эрээд олохгүй явна, Танд үзэгдсэн бол хэлж өгөөч гэв. Баавгай ихэмсгээр:

	— Чиний тэр нүдэнд тусаж, шүдэнд өртөхгүй самрын хэдэн үрийг харах ч байтугай өөрийнхөө олсон боргоцойг хаана хаяснаа мэдэлгүй гээчхээд арай гэж хамгийн сүүлийн ганцхантай үлдээд явна гэж хүр хүр хүрхэрсээр далд оров.

	Хэрэм гайхшаа бараад буцдаг ч юм билүү дээ гэж бодоод явж байтал бяцхан жирх тааралджээ. Хэрэм жирхийг үл тоомсорлон энэ муу ч юу л үзэв гэж дээ гэж бодоод хажуугаар нь өнгөрөөд хожуул бүрийг тойрон ажиглаж явжээ. Жирх түүнийг хараад

	— Хэрэм гуай та юу эрээ вэ? Би танд тус хүргэж чадахгүй юм болов уу? гэхэд нь

	— Би түүсэн самраа хожуулын дэргэд тавьчхаад олохгүй байна. Чи ч хараагүй л биз дээ гэв, Тэгэхэд жирх:

	— Хэрэм гуай! Хэрэм гуай! Би түүнийг чинь үзсэн шүү. Энүүхэнд байна билээ. Би танд заагаад өгье гээд самар дээр нь дагуулж ирвэл тоо ёсоороо байжээ. Хэрэм самраа олж сэтгэл нь амраад түүнийгээ хоёр завжиндаа түмбийтэл чихчхээд модноос модонд, мөчрөөс мөчирт дүүлсээр яаран далд оржээ.

	Жирх түүний хойноос хараад: Самраа олж өгөхөд «Баярлалаа» ч гэдэггүй бас салж явахдаа «баяртай» ч гэдэггүй ямар бүдүүлэг амьтан бэ? гэж боджээ.

	 

	
Хүрэн азарга

	 

	Аав гэрээсээ гарч хэсэг саравчлаад:

	— Жамсраан! Миний хүү адуугаа түргэн эргэлгүй болохгүй нь! гэлээ. Би зээрд мориныхоо хурдаар Улаан чулуутын хөтөл дээр гарч ирвэл хүрэн азарга маань сүргээ шагай шиг бөөгнөрүүлчихсэн цас манаруулан цавчлаад нэг «Унага» руу довтолж байгаа харагдлаа.

	Би учрыг олохгүй гайхаж, мориндоо ташуур өгөн давхисаар ойртож очтол харин унага биш чонотой тулалдаж байжээ. Намайг гүү-хээг! гүүг! гэж орилонгуут хөх чоно байн байн эргэн харж, өцөг өцөг цогьсоор хөтөл давж далд орлоо.

	Хүрэн азаргаа бөмбийсөн цан хүүрэг болтлоо чонотой тэмцэлдсэний нь хараад өрөвдлөө. Адуугаа гэрийнхээ зүг тууж явахдаа хамгаас түрүүн унага даагануудаа, дараа нь бүх адуугаа бүртгэвэл цөм бүрэн байлаа. Гэртээ ирээд бүгдийг яривал, аав;

	— Тэгнэ ээ! Хон хэрээ Улаанчулуутын дээгүүр гуаглаж эргээд байсан юм. Үүнээс хойш адуугаа зэлүүд явуулж болохгүй гэлээ. Хон хэрээ эргэлдвэл, чоно гайхал, ойр явж болдгийг аав ажиглалтаараа мэдэж л дээ.

	 

	
Бар Арслан хоёр

	 

	Дондог гөрөөч чонын бэлтрэг, нохойн гөлөг хоёр тэжээж, гөлгөө Бар, бэлтрэгээ Арслан гэж нэрлэжээ. 

	Тэр хоёр өсөн том болсон боловч Арслан нь өнгө зүс алдан үдшийн харанхуй, үүрийн бүрэнхийгээр ульсаар байгаад нэг шөнө зугтжээ. Тэр үеэс Арслан аглаг ойд ан гөрөө хийж амьдрах болсон боловч нэг өдөр өлсөхийн туйлд хүрэхдээ хуучин эзнийхээ хотонд орж хоол олж идэхээр шийджээ.

	Тэдний хотыг манаж байдаг «Бар» бол түүний хар нялхаасаа хамт өссөн сайн танил учир намайг очиход лав л дайлна гэж боджээ. Ингээд үүрийн бүрэнхийгээр мярааж гэтсээр Дондог гөрөөчний хотонд ойртож иржээ. Гэтэл сэртхийх чимээ, сэнхийх үнэрийг анддаггүй хоточ сайн «Бар» чонын үнэрийг авч, хуцсаар давхиж иржээ. Тэгэх эд Арслан:

	— Бар аа, чи намайг таньж байна уу? Арслан найз чинь чамайгаа санахын туйлд хүрч уулзахын хүслэн болоод ирлээ гэжээ. Бар ч гэсэн хар нялхаасаа ижилдэн дассан нөхрөө тун их санаж байсан чин үнэнээ ярьж баярлан уулзжээ. Удалгүй үүр хаяарах дөхөхөд:

	— Би одоо буцалгүй болохгүй, чи намайг нэг хурга ишгээр ч гэсэн дайлж зочилно биз дээ гээд хоттой хонь руу нь гэтжээ. Бар түүнийг хориглон боргоож түүнд ингэж хэллээ, 

	— Манай эзэн над итгэж хоттой мал, хогшил хөрөнгөө мануулж байдаг болохоор би эзнийхээ хоолыг зүгээр идчихээд итгэлийг нь хөсөрдүүлж болохгүй, 

	Энэ бол ёстой шударга бус хэрэг болно. Ер нь чи хот манаж хоол олж идэхээсээ бэрхшээж, ингэж хулгайгаар амьдрах болсон чинь даанч харамсалтай байна даа найз минь!

	Харин би өчигдрийнхөө хоолыг барж идэлгүй орхисон юм. Түүгээр чамайг дайлъя гэлээ.

	Арслан идүүртэй хоолыг нь цадталаа идээд Барын хэчнээн үнэнчийг гайхан эргэн эргэн харсаар ойдоо буцсан гэнэ.

	 

	
Мэхээрийн орд

	 

	— Ээж нь маргааш «мэхээр нээнэ» миний хүү ээжтэйгээ хамт яваарай гэлээ.

	Ээж тэр орой модон иштэй бяцхан царил, уут, богц бэлтгэв. «Мэхээр нээхийг» үзнэ гэж бодохоос миний нойр хулжиж шөнө бараг унтсангүй.

	Гэгээ дөнгөж оронгуут:

	— Ээж ээ, үүр цайчихлаа! гэж ээжийг дуудаж сэрээлээ. Ээж бид хоёр Бүдүүний гол өгсөж Хөх даваа гэдэг уудам жалгын адагт хүрэв. Тэнд мэхээрийн бор хулганын нүх элбэг байлаа. Ээж бид хоёр морио чөдөрлөж өвсөнд тавив. Ээж хулганын нүхний дундуур явж модон иштэй царилынхаа ишээр газар түншиж явав, Төдий л удсангүй.

	— Энд нэг мэхээрийн орд байна. Ээж нь цоолоод өгье! Миний хүү мэхээрийг нь савлаарай гэв. Би очвол;

	— Тогоо шиг хонхор дотор бужгар хүрэн мэхээр шууд савлаад авахад бэлэн байсныг уутандаа хийлээ. Одоо бодоход лав хоёр гурван килограммаас доошгүй байсан байх. Орой болоход хоёр богцоо дүүргээд нар жаргахаас өмнө харихаар мордов. Буцах замд миний унасан номхон хээр морь гэнэт таварцаглав. Гэтэл ээж:

	Миний хүү ээ! Морь чинь мэхээрийн орд цөм гишгэчихлээ гэв. Ээж бид хоёр мориноосоо бууж мэхээрийг нь савлаж авлаа. Ингэж унасан морь минь хүртэл мэхээрийн орд нээлээ. Би мэхээрийн ордыг яаж олдгийг ингэж сурлаа. 

	— Мэхээрийн бор хулганын нүхтэй газарт нүхнүүдийнх нь хооронд царилын иш буюу модоор түншиж явна.

	Мэхээрийн орд таарвал бөмбөгөн тоглоом шиг бамбалзаж байдаг юм. Зарим ордыг цоолоход хов хоосон байх буюу тун бага мэхээртэй байх тохиолдоно. Энэ бол тэр хулгана ордоо ухаж бэлтгэчхээд мэхээрээ хурааж амжаагүй байгаа хэрэг ажээ. Ээж маргааш нь мэхээрээ том дэлгэц дээр дэлгэж наранд хатаалаа. Хэд хоногийн дараа чийггүй болтлоо хатахаар түүнийгээ нүдэж нунтаглаад мэхээрийн бор гурил болгов. Түүнийг зөөхийтэй хутган мэхээрийн бор тос болголоо. Хэчнээн амттай байсан гэж санана. Ээж үнээнийхээ сүүгээр олон сайхан идээ боловсруулдгийн нэг нь мэхээрийн бор тос юм.

